
Pertjoba'annja jang katiga aken berlaloe poen telah gagal, tjoemah sampe di wates itoe trali, dimana ia merandeh dengen aer matanja mengoetj'oer.

Siddhartha (angkat kepala dengen roepa bengis): — Oh, Siddhartha, Siddhartha! mengapatah kaoe djadi begini lemah ? . . . Hei, berlakoelah
sabagi satoe pendekar jang gagah berani, jang tida bersangsi aken korbanken segala apa goena kaselametan oemoem. (Poekoel kepalanja sendiri sama tangannja). Djikaloe kaoe tida berani lakoeken pengorbanan, siapakah jang aken toeloeng pada ini doenia ? Kaoe tida aken terpisah dari anak istrimoe boeat selama-lamanja. Kapan maksoedmoe soedah kasampean — kapan kaoe soedah bisa dapetken itoe penerangan jang ditjari — kapan kaoe soedah mendjadi satoe Buddha — kaoe bisa dateng kombali pada marika, boekan tjoemah sabagi soeami dan ajah, tapi djoega sabagi satoe Goeroe dan Djoeroe-selamet, jang aken beriken pada marika kaberoentoengan dan katentreman kekel ! Memanggoet-manggoet). Ja, ja ! akoe moesti kerasken hati ! Maksoed jang besar meminta pengorbanan besar. Sekarang soedah ampirte ngah malem ; akoe tida boleh beräjal lagi.

Siddhartha mendjoerah ka djoeroesan itoe pembaringan dan sekarang ia bisa bertindak meliwatin itoe trali, dan berdjalan liwat ka tempat dimana itoe dajang-dajang sedeng rebah dengen njenjak, laloe merandek, berdiri mengawasi pada marika samoea.

Siddhartha (sasoedah bengong sabentaran dan beberapa kalih mengelah napas) : — Sobat-sobatkoe jang manis ! kaoe selaloe beriken padakoe tida laen dari-pada kasenangan dan kagirangan; akoe soenggoe merasa berat aken berpisah dari kaoe-orang. Tapi djikaloe akoe tida pergi dari sini, tida ada jang nanti bisa bebasken pada kaoe-orang dari kasangsara'annja oesia toea dengen tida ada hiboerannja, dan dari bahajanja kamatian zonder memberi kaoentoengan satoe

